
ANNOTATSIYA 

Maqolada moshning seleksiya ko‘chatzorida olib borilgan tadqiqot natijalari  bayon etilgan 

bo‘lib, olib borilgan kuzatishlar va o‘rganishlar asosida standart navga nisbatan morfobiologik 

va qimmatli xo‘jalik belgilari bilan ajralib turuvchi nav namunalari ajratib olingan.   

          

Kalit so‘zlar; mosh, seleksiya, standart, nav namuna, ko‘chatzor, biometriya 

 

Bugungi kunda dunyoning barcha davlatlarida oziq-ovqat ta’minoti masalasi ustuvor 

vazifalardan biriga aylangan. Xususan, sayyoramizda ro‘y berayotgan global isish jarayoni 

tufayli ba’zi xududlarda suv toshkinlari, ba’zi xududlarda esa xaddan ziyod suv tanqisligi yuz 

berayotganligi, turli tabiiy ofatlarning ko‘payishi, birinchi navbatda qishloq xo‘jaligi soxasiga 

o‘zining salbiy ta’sirini ko‘rsatmokda. Respublikamiz barcha ishlab-chikarish tizimlarida, bozor 

iqtisodiyoti sharoitida donli ekinlarga talab yanada ortib bormokda. Soya va mosh ekiniga 

keyingi yillarda xam asosiy, ham takroriy ekin sifatida aloxida axamiyat 

berilmokda. Ayniqsa, takroriy ekin sifatida bir dala maydonidan ikki marta xosil yetishtirish 

xamda bir dala maydonidan ikki marta daromad olish fermerlarni ham 

moddiy tomondan qiziqtirmokda. Mosh bu loviyaning Osiyo turlaridan bo‘lib, doni oziq-ovqatda 

keng qo‘llanilishi, yuqori sifatli va mazali taomlar tayyorlanishi bilan ajralib turadi.      

O‘zbekistonda qadimdan ekib kelinayotgan va oqsilli manbalardan biri bo‘lib hisoblanadi. Mosh 

biologiyasi bo‘yicha ang‘izga ham ekilishi mumkin. Xalqimizni oziq-ovqat bilan ta’minlash, oqsil 

tanqisligini xal etish, yog‘ ishlab chiqarishni ko‘paytirish, chorvani to‘yimli ozuka bilan 

ta’minlash va yer unumdorligini oshirish uchun soya va mosh ekinlarining, serhosil, don tarkibi 

oksil va moy moddalariga boy, kasallik va zararkunandalarga chidamli xamda xar xil tuproq-

iqlim sharoitlarga mos, asosiy va takroriy ekin uchun yangi navlarini yaratishdan iborat. Mosh 

seleksiyasida tabiiy duragaylash, tur ichida va uzoq shakllarni duragaylash, kimyoviy va 

radiatsion mutagenez natijasida hosil bo‘lgan populyatsiyalarda yakka va ommaviy tanlash 

katta axamiyatga ega. Loviyaning (moshning) aksariyat navlari maxalliy yoki chetdan 

introduksiya qilingan nav va populyatsiyalarda bir martali yakka tanlash yo‘li bilan yaratilgan.   

Yakka tanlash dalada eng yuqori mahsulotli, zamburug‘ kasalliklarga, virusli va bakterial 

kasalliklarga chidamli, dukkaklari baland joylashgan, yorilmaydigan o‘simliklar tanlab 

olinadi. Har bir o‘simlikning urug‘i seleksion pitomnigida alohida-alohida qilib ekiladi va yil 

davomida avlodlari o‘rganilib, eng yaxshilarining urug‘i ajratib olinib, nazorat ko‘chatzorida 

dastlabki va nav tanlov ko‘chatzorida o‘rganiladi, sinaladi va ko‘paytiriladi. Mosh seleksiyasida 

tur ichida duragaylash keng rivojlangan. Bu bilan barcha turlararo duragaylash ham 

qo‘llaniladi. Oxirgi yillarda mosh seleksiyasida sun’iy mutagenezdan keng foydalanilmoqda. 

Seleksiya ko‘chatzorining asosiy vazifasi kolleksiya va duragay ko‘chatzoridan tanlab olingan 

eng yaxshi belgilarga ega bo‘lgan o‘simliklar avlod (bo‘g‘in)larini mahsuldorligi va texnologik 

ko‘rsatkichlari bo‘yicha dastlabki baholashi xamda eng yaxshi avlod (bo‘g‘in) larni keyingi 

yillarda o‘rganish va ko‘paytirish uchun ajratib olishdir. 

    Joriy yilda seleksiya ko‘chatzorida kolleksiya va duragay ko‘chatzoridan tanlab o‘tkazilgan 

moshning 35 ta nav namunasi ekib o‘rganildi. Namunalarining har birining ekish maydoni 1,8 

m2 bo‘lib qaytariqsiz, ekish me’yori soyada 60 kg/ga, moshda esa 18 kg/ga, kator oraligi 60x10-

2 sxemasida aprel oyining uchinchi, may oyining birinchi dekadasida qo‘lda ekildi. Har 10 ta 

namunadan so‘ng nazorat sifatida moshning “Radost” navlari ekildi. Har bir nav namunalar 

uchun paykal maydoni 3,6 m2 qaytariqsiz. O‘suv davrida fenologik kuzatuvlar nav sinov 

komissiyasi tomonidan ishlab chiqilgan tavsiyanomalar asosida olib borildi. Bunda 

o‘simliklarning o‘suv davridagi unib chiqishi, g‘unchalash, gullash, dukkak hosil qilish va 

pishish fazalari kuzatildi va amal davrining davomiyligi aniqlandi. Kuzatuvlar natijasiga ko‘ra, 

eng yaxshi qimmatli xo‘jalik belgilariga ega bo‘lgan moshning 4 ta nav namunalari tanlab 

olindi. Olingan namunalarda biometrik taxlil uchun 5 tadan o‘simlik olinib, ularda o‘simlik 

bo‘yi, pastki dukkak joylashishi, shoxlar soni, bir o‘simlikdagi dukkak soni, bir o‘simlikdagi don 

vazni va 1000 dona-don vazni aniqlandi.  

Mosh o‘simligi bo‘yicha seleksiya ko‘chatzoridan tanlab olingan nav namunalarda jadvaldan 

ko‘rinib turibdiki, barcha namunalar nazoratga nisbatan tezpishar bo‘lib, 6-14 kun oldin pishib 

yetildi. O‘simlik o‘sish dinamikasi bo‘yicha eng yuqori ko‘rsatkich “Namuna-2 ” va 412630 

“Fillipin” namunalarida kuzatilib, bu ko‘rsatkich 25-30 sm ga yuqori bo‘lganligi aniqlandi. Bir 

o‘imlikdagi dukkak soni, don vazni va 1000 ta vazni bo‘yicha “Bo‘ka”, “Namuna-2” (O‘zbekiston) 

namunalarda ham yaxshi ko‘rsatkichlarga erishildi. Keyingi yilgi tadqiqotda nav namunalari 

qayta sinab o‘rganiladi va seleksiya jarayoni davom etadi. Olib borilgan tajribalardan xulosa 

shundan iboratki, tanlab olingan nav namunalar morfologik va biologik ko‘rsatkichlari bilan 

nazorat naviga nisbatan yaxshi bo‘lib, bir o‘simlikda dukkaklar soni yuqori, shoxlar soni va 

pastki dukkakning joylanishi yuqori bo‘lganligi bilan ajralib turishi aniqlandi. 

